
難經 

第二十九難-奇經之為病 

原文 

奇經之為病何如？然： 

陽維維於陽，陰維維於陰，陰陽不能自相維，則悵然失

志，溶溶不能自收持。 

陽維為病苦寒熱。 

陰維為病苦心痛。 

陰蹻為病，陽緩而陰急。 

陽蹻為病，陰緩而陽急。 

衝之為病，逆氣而裡急。 

督之為病，脊強而厥。 

任之為病，其內苦結，男子為七疝，女子為瘕聚。 

帶之為病，腹滿，腰溶溶若坐水中。 

此奇經八脈之為病也。 

 

註釋 

此言奇經之病也。 

陰不能維于陰，則悵然失志；陽不能維于陽，則溶溶不能自收持。 

陽維行諸陽而主衛，衛為氣，氣居表，故苦寒熱。 



陰維行諸陰而主榮，榮為血，血屬心，故苦心痛。 

兩蹻脈，病在陽，則陽結急，在陰則陰結急，受病者急，不病者自和緩也。 

衝脈從關元，至咽喉，故逆氣裏急。 

督脈行背，故脊強而厥。 

任脈起胞門，行腹，故病苦內結，男為七疝，女為瘕聚也。 

帶脈回身一周，故病狀如是，溶溶，無力貌。此各以其經脈所過而言之，自

二十七難至此，義寔相因，最宜通玩。 

 

 


